
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 

REGULAMENTO AUTONÓMICO DE CANS 
DE PARADA



 

 

 
 
OBXECTIVO 
1.-  A finalidade das probas de Cans de Parada é a de atopar os mellores representantes de 
cada raza, para poder ser así un espello de calidade racial ante os cazadores, incluso 
podendo ser usados os mellores exemplares como sementais para contribuír a mellora dos 
cans usados na caza real. 
 
TIPO DE PROBA 
2.- O traballo deberá ser imaxe da caza. Para atopar a caza o can deberá explorar de xeito 
intelixente e ordenado todo o terreo posto a súa disposición. 
 
O TERREO 

3.- Estas probas deberán desenvolverse sobre un terreo onde os xuíces poidan valorar 
correctamente o traballo dos cans. Pode repetirse terreo en caso de caza sementada, 
tendo en conta sempre a igualdade de oportunidades e a condición de que teñan suficiente 
densidade de caza. 
 
A CAZA 
4.- As Probas de Cans de Parada desenvolvésense sobre perdiz, faisán ou paspallás. Só 
serán válidos os puntos sobre a peza ou pezas de caza indicadas no cartel e/ou programa 
anunciador da proba. Polo tanto, non se terán en conta as faltas realizadas con especies 
non indicadas no cartel, salvo unha persecución moi esaxerada. 

Un can non pode ser clasificado máis que se fixo polo menos un punto válido e cun cobro 
á orde e entrega á man. 
En caso de caza sementada, a organización encargarase con tempo de abastecerse das 
pezas de pluma necesarias para realizar o concurso. A sementa sobre o terreo farase de 
xeito ordenado e seguindo as indicacións dos xuíces, esforzándose en que tódolos 
participantes teñan similares condicións e oportunidades, sen abusar de sementar pezas 
no centro do terreo. 
 
A PRESENTACIÓN 

5.- As Probas de Cans de Parada realizaranse en parellas, pero, excepcionalmente, se 
houbese un número escaso de cans, poderanse realizar as probas en só. 
 



 

 

6.- Os turnos de cada can ou parella de cans, que deberán ser a bo vento, sempre que sexa 
posible, terán unha duración de como mínimo cinco minutos, a menos que o can cometa 
unha falta eliminatoria ou estea por baixo da nota do concurso. 
 
7.- Os xuíces poderán chamar tantas veces como estimen oportuno aos cans de gran 
mérito que non tivesen ocasión nos turnos precedentes. Como non ter ocasión enténdese 
tamén aquel can que non puido mostrar caza porque o compañeiro facendo un turno 
irregular (índose de punta) descubriu a única caza que había no terreo. Deberán incidir 
neste punto co fin de salientar aos mellores exemplares. 

 

8.- Ao comezo de cada turno acordarase un minuto de expansión durante o cal os puntos 
realizados serán tidos en conta, pero as faltas nese minuto de expansión non eliminarán, 
se ben teranse en conta na cualificación. Os xuíces indicarán ao condutor de forma 
inequívoca a finalización de devandito minuto. Nas rechamadas e completamentos de 
tempo non haberá o minuto de expansión, aínda que no primeiro lazo a cada lado non se 
terán en conta os atropelos ou a caza atrás.  
 
9.- En caso de cambio de terreo, tendo atrelado ao can, suspenderase a conta do tempo 
para proseguila cando o can volva ser lanzado. Os atropelos durante a primeira pasada cara 
ao vento, lateralmente a esquerda e dereita, non contarán como faltas; pola contra, o can 
que faga voar a propósito nun relanzamento será eliminado. 
 
10.- Cando o xuíz sinale o final do percorrido, só se terán en conta os puntos que o can faga 
no lazo no que esta volvendo ao condutor de forma inmediata á chamada deste, mentres 
que o can non ralentiza a marcha para entregarse, pero non as faltas. Se o condutor non 
recolle ao can nun tempo prudencial, o can quedará eliminado malia que tivese un punto 
válido. 
 
11.- Logo dunha mostra servida, seguida ou non da saída da peza, o condutor deberá 
atrelar ao can e volver preto dos xuíces. 
 
12.- Os condutores tanto en sos como en parellas deberán continuamente permanecer 
diante e non demasiado separados do xuíz central, estando en todo momento atentos ás 
indicacións deste.  
 
13.- Sempre a criterio dos xuíces, que poderán denegar esta opción, poderá correr unha 
femia en celo sempre no derradeiro turno e acompañadas por outra femia. 



 

 

 
OS XUÍZOS / A CLASIFICACIÓN 

14.- Os xuízos serán en virtude das calidades raciais dos exemplares no seu traballo como 
cans de parada.  

 

15.- Serán indulxentes coas faltas de adestramento e os apoios fronte á caza, se ben iso 
reflectirase na cualificación do can . Establecerán a súa clasificación valorando, dentro da 
funcionalidade, o correcto laceo ben compensado dereita-esquerda dentro da amplitude 
e profundidade propias de cada raza, os xiros a favor de vento, a potencia olfactiva, o estilo 
(andadura, contacto coa caza, mostra e guía), os respectos a voo e tiro e o número de 
puntos feitos. 

 
16.- Un can non entrará nunca en clasificación se non fixo un punto válido e un cobro 
correcto á orde. Un punto comeza eventualmente por un remonte de emanación, seguido 
dunha mostra, despois por unha posible guía á orde, a continuación pola inmobilidade á 
saída da caza e o respecto ao disparo; permítese moverse un pouco para ver voar e fixar a 
posible caída da peza e así poder cobrala con mais exactitude, ou si avanza uns poucos 
metros e é parado polo condutor, aínda que isto ultimo se terá en conta na cualificación. 
O punto non conclúe máis que cando o can é atrelado polo condutor. 

 
17.- O can debe deslizar (guiar) con decisión e soltura á orde diante ou ao lado do seu 
condutor, soamente á orde deste e mantendo o contacto coa caza. Serán tolerados os 
deslizamentos prolongados a condición de que sexan enérxicos, firmes e concluíntes. 
Rexeitar a guía á orde é eliminatorio. Sobre caza sementada e se esta está cerca do can, o 
condutor pode adiantar ao can para facer voar a caza. O deslizamento ou guía á orde non 
debe de ser confundido coa acción do can que se aproxima espontaneamente á caza antes 
da chegada do condutor (remonte), para manter o contacto coa súa emanación, se neste 
intre voa a peza, será eliminado por considerarse presión sobre a mesma.  
 

18.- No caso de saír unha peza de pelo e o can a persegue, deberá volver inmediatamente 
espontaneamente ou á orde do condutor, para non ser eliminado. 
 
19.- A procura deberá ser enérxica, activa, intelixente e metódica, tendo moi en conta a 
natureza do terreo. Non deberá regularse en exceso co chifre. Poderase eliminar a un can 
se o condutor o apoia continuamente co chifre ou a voz. O chifre ultrasónico está 
prohibido. O terreo deberá ser completamente explorado a iniciativa do can. 



 

 

 
20.- Se un can, durante o seu percorrido, atropela unha peza ou a levanta a propósito, 
quedará eliminado. Nas probas sobre paspallás non se terá en conta a caza atrás e serase 
máis indulxente coas mostras en branco, sempre que non moleste ao compañeiro 
facéndoo patronear en demasía. 
 
21.- Cando os cans corran en parella, os xuíces favorecerán a aqueles que patroneen 
espontaneamente. O respecto ao momento da parella é obrigatorio, espontáneo ou á 
orde. O can que non respecte o punto da súa parella ou que moleste á súa parella 
persistentemente (persecución, procura irregular, adestramento insuficiente, mostras sen 
resultado) será eliminado. 
 
22.- Agás as excepcións arriba indicadas para as probas sobre paspallás, será eliminado o can 
que: 

1. non estea na nota do concurso, por falta de ambición, paixón, laceo insuficiente 
dereita/esquerda, graves faltas de estilo, etc.; 
2. se vaia de man; 
3. faga voar a caza de pluma especificada no programa durante o seu percorrido; 
4. deixe atrás a caza indicada no programa durante o seu percorrido; 
5. faga tres mostras firmes e sostidas sen resultado en varias direccións; ou non sendo 
servidas obrigue o patrón do seu compañeiro de turno. 

6. non respecte unha mostra da súa parella; 
7. estorbe á súa parella persistentemente; 
8. mostre o medo característico ao disparo; 
9. non cobre; 
10. estrague manifestamente a caza (boca dura); 
11. ladre notoriamente no seu percorrido; 
12. sexa agresivo; 

13. estea drogado; 

14. persiga a caza de pelo e algunha ave que non estea no programa e non deixe de 
perseguila por iniciativa propia ou por orde do condutor. 

 
  



 

 

AS CUALIFICACIÓNS 

23.-  A criterio dos xuíces poderán outorgarse as cualificacións de 1º Excelente EAC e 2º 
Excelente REAC (Exemplar Altamente Cualificado e Reserva de Exemplar Altamente 
Cualificado) respectivamente a aquel exemplar que fixese un turno na máis alta nota da 
disciplina sen ningunha falta e cun estilo en alta consonancia coa raza e a aquel que tamén 
fixese un turno na máis alta nota da disciplina e  merecedor da mais alta nota, pero 
superado ese día por outro can de aínda mellor estilo. 

 

As cualificación son: 
 

1º Excelente EAC [Exemplar Altamente Cualificado]: 25 puntos 

2º Excelente REAC [Reserva de Exemplar Altamente Cualificado]: 23 puntos 

1º Excelente: 20 puntos 

2º Excelente: 19 puntos 
Resto de Excelentes: 17 puntos 
Moi Bo: 9 puntos 
Bo: 4 puntos 

 
En probas nas que se poña en xogo un CACT se puntuaran a igualdade de puntos que o 
EAC. Os exemplares que acaden o CACIT puntuaranse con 30 puntos. 
 
24.- Ao final da proba, procurando a asistencia de tódolos concursantes e espectadores, os 
xuíces comentarán o desenvolvemento do concurso en xeral, tendo a potestade de 
explicar os resultados que considere necesarios, sendo obrigatorio explicar a actuación e 
resultados dos cans cualificados con EXC. ou superior, facendo mención das súas 
prestacións.  
 
25.- O gañador da Copa Galicia de Cans de Parada será o can que máis puntos obteña no 
total de probas. Para poder acudir ao campionato de España, o can debe ser presentado 
na derradeira proba da Copa Galicia, o denominado Campionato Galego, e ter como 
mínimo unha cualificación de EXC. De non haber un número suficiente de cans con EXC. o 
resto de cans seleccionaranse segundo a clasificación xeral. En caso de empate a puntos a 
clasificación aterase ao disposto na normativa anual de competicións da FGC. 
 
O presente Regulamento foi aprobado pola Asemblea, celebrada en Santiago de 
Compostela o 12 de decembro de 2025. 



 

 
 
 
 
 
 
 
 
 
 
 
 
 
 
 
 
 
 
 
 
 
 
 
 

REGULAMENTO AUTONÓMICO DE 
INICIACIÓN ÁS PROBAS DE CANS DE 

PARADA



 

 

 
 
1.- OBXECTIVO 
 
A finalidade das probas de Iniciación á disciplina de Cans de Parada é a de ir integrando dunha 
forma progresiva aos cazadores na dinámica dos concursos aos que proporciona un campo de 
experiencia e de coñecementos.   
 
 
2.- TERREOS E PEZAS 
 
2.1 As probas de Iniciación terán lugar en calquera terreo de caza.  
2.2 As pezas serán calquera peza de pluma que se cace habitualmente a parada de can, como 
perdiz, arcea, faisán ou paspallás, tanto salvaxes como sementadas. Un punto só poderá 
outorgarse se o can fixo unha mostra correcta sobre a peza ou pezas que aparezan no 
programa ou cartel anunciador e non cometeu ningunha falta eliminatoria. As faltas sobre 
pezas que non aparezan no cartel organizador non se terán en conta. 
 
 
3.- A PRESENTACIÓN 

 
3.1 As Probas de Cans de Parada realizaranse en parellas, pero, excepcionalmente, se houbese 
un número escaso de cans, poderanse realizar as probas en só. 
3.2 Os turnos de cada can ou parella de cans, que deberán ser a bo vento, sempre que sexa 
posible, terán unha duración de como mínimo quince minutos, a menos que o can cometa 
unha falta eliminatoria ou estea por baixo da nota do concurso. 

3.3 Os xuíces poderán chamar tantas veces como estimen oportuno aos cans de gran mérito 
que non tivesen ocasión nos turnos precedentes. 

3.4 Ao comezo de cada turno acordaranse tres minutos de distensión durante os que os 
puntos realizados serán tidos en conta, pero as faltas non eliminarán, se ben teranse en conta 
na cualificación. Os xuíces indicarán ao condutor de forma inequívoca a finalización de 
devandito período. 
3.5 Nos cambios de terreo suspenderase a conta de tempo. Nas rechamadas, complementos 
de tempo e cambios de terreo o período de expansión será dun minuto. 



 

 

3.6 Cando o xuíz sinale o fin do tempo, teranse en conta os puntos que o can faga no minuto 
seguinte, sempre que o can acuda á chamada do condutor inmediatamente. Nese minuto non 
se terán en conta as faltas. 

3.7 Logo dunha mostra servida, seguida ou non da saída da peza, o condutor non ten por que 
atrelar o can e volver preto dos xuíces, agás indicacións destes. 

3.8 Os condutores tanto en sos como en parellas deberán continuamente permanecer diante 
e non demasiado separados do xuíz central, estando en todo momento atentos ás indicacións 
deste. 

3.9 Sempre a criterio dos xuíces, que poderán denegar esta opción, poderá correr unha femia 
en celo sempre no derradeiro turno e acompañadas por outra femia. 

3.10 Os cans deberán ir sempre localizables mediante campano e/ou beeper en busca e 
mostra. Permítense os colares con GPS. Nas probas sobre paspallás non será necesario ningún 
destes dispositivos, quedando esta cuestión a elección dos condutores e xuíces. 
 
 
4.- OS XUÍZOS / A CLASIFICACIÓN 
 
4.1 Os xuízos serán en virtude en primeiro lugar do traballo dos cans como cans de parada e 
en segundo lugar das calidades raciais dos mesmos. Terase en conta: 

1. A amplitude consonte á raza. 
2. A intelixencia trasladada a unha busca instintiva nos lugares máis axeitados. 
3. A paixón pola caza (ritmo, continuidade, avidez, valentía). 
4. A prudencia no contacto coa peza, como se fose unha acción de caza. 
5. A potencia olfactiva 
6. O patrón. 
7. O número de puntos feitos. 
8. O estilo 

 
4.2 Un can non entrará nunca en clasificación se non fixo un punto válido. Un punto comeza 
eventualmente por un remonte de emanación, seguido dunha mostra, despois por unha 
posible guía á orde, para rematar co voo da peza. Sempre se debe tratar de que sexa o can o 
que provoque a saída da peza coa guía e non que o cazador a levante, na medida do posible. 
Trala saída da caza deberase facer unha detonación cunha arma de fogueo, ou ben un disparo 
de escopeta. Nas probas sobre caza salvaxe non se realizará cobro e nas probas sobre caza 
sementada quedará a criterio de organización e/ou xuíces. 

 
4.3 Os xuíces serán indulxentes co nivel de adestramento e o estilo dos cans. 



 

 

 

4.4 A procura deberá ser enérxica, activa, intelixente e metódica, tendo moi en conta a 
natureza do terreo. Non deberá regularse en exceso co chifre. Poderase baixar a nota ou 
incluso eliminar un can se o condutor o apoia continuamente co chifre ou a voz. O chifre 
ultrasónico está prohibido. O terreo deberá ser completamente explorado a iniciativa do can, 
valorándose enormemente a busca instintiva. 
 
4.5 Será eliminado o can que: 

1. non estea na nota do concurso, por falta de iniciativa, paixón, etc. 

2. se vaia de man; 

3. faga voar a caza de pluma especificada no programa durante o seu percorrido; 

4. deixe atrás a caza indicada no programa durante o seu percorrido, agás nas probas 
sobre paspallás; 
5. faga tres mostras firmes e sostidas sen resultado en varias direccións; 

6. non respecte unha mostra da súa parella, sexa por iniciativa propia ou á orde; 
7. estorbe á súa parella persistentemente (persecución, continuas mostras sen 
resultado, etc.) 
8. mostre o medo característico ao disparo; 
9. ladre repetida e notoriamente no seu percorrido; 
10. sexa agresivo; 
11. estea drogado; 
12. se vaia de man; 
13. ao remate do tempo non volva á chamada do condutor nos tres minutos seguintes. 

 
5. - AS CUALIFICACIÓNS 

 

5. 1 As cualificacións son: 
1º Excelente EAC (Exemplar Altamente Cualificado): 22 puntos / 1º Excelente: 20 puntos 

2º Excelente: 19 puntos 

3º Excelente: 18 puntos 
Resto de Excelentes: 17 puntos 

1º Moi Bo: 9 puntos 

2º Moi Bo: 8 puntos 

3º Moi Bo: 7 puntos 



 

 

Resto de Moi Bos: 6 puntos 

Bo: 3 puntos 

 

5.2 Ademais da clasificación xeral, a organización poderá outorgar un premio especial ao 
mellor can menor de 24 meses, sempre que estivese na nota alta do concurso. O can menor 
tamén poderá entrar na clasificación xeral. 

 

5.3 En caso de non cubrirse os tres primeiros postos con cans con punto válido, a organización 
poderá incluír outros cans en función da prestación realizada. O mesmo se aplicará ao can 
menor de 24 meses. 

 

5.3 Ao final da proba, procurando a asistencia de tódolos concursantes e espectadores, os 
xuíces comentarán o desenvolvemento do concurso en xeral, tendo a potestade de explicar 
os resultados que considere necesarios, sendo obrigatorio explicar a actuación e resultados 
dos cans cualificados con Exc. 
 
O presente Regulamento foi aprobado pola Asemblea, celebrada en Santiago de 
Compostela o 12 de decembro de 2025. 
 


